Thema: Diolchgarwch
(Cynhaeaf)
Mae croeso i chi addasu’r gwasanaeth ar gyfer eich ardal/plant, dim ond i chi gadw ar y  brif neges, sef diolch i Dduw. 
Adnoddau: Mae sleidiau PowerPoint wedi eu paratoi. Os nad ydych yn gallu eu defnyddio yna darparwch luniau neu enghreifftiau gweledol o ryw fath.
Sleid 1: Teitl – Diolchgarwch
· Heddiw rydyn ni am ddathlu’r cynhaeaf a diolch amdano. Rydyn ni’n byw mewn gwlad hyfryd. Mae Cymru’n wlad brydferth, sy’n derbyn digonedd o haul a glaw. Does dim un ohonon ni yn brin o fwyd.

· Mae’n bwysig ein bod ni’n diolch i Dduw am roi’r cynhaeaf.

Cân: Mor dda yw ein Duw, Caneuon Ffydd 158
O! O! O! mor dda yw ein Duw (x3)

Fe roes ei unig Fab er mwyn i ni gael byw.

Fe gawsom Waredwr, mor dda yw ein Duw ( x3)

Fe roes ei unig fab er mwyn i ni gael byw.

Mae’n rhoddi’r cynhaeaf, mor dda yw ein Duw (x3)

Fe roes ei unig Fab er mwyn i ni gael byw.

Moliannwn ei enw, mor dda yw ein Duw (x3) 

Fe roes ei unig Fab er mwyn i ni gael byw.

(defnyddiwch gardiau gyda’r llythrennau C.Y.N.H.A.E.A.F. arnyn nhw, neu defnyddiwch y sleidiau Ppt sy wedi eu paratoi)
Mae sleidiau Ppt yn cyd-fynd â phob llythyren – cliciwch fesul un.
· C: am y cynhaeaf. Diolch am y cnydau sy’n tyfu yn y caeau ac sy’n cael eu casglu a’u cadw gan y ffermwr prysur.
· Y: am yfed. Diolch am y glaw sy’n disgyn o’r cymylau ac am y dŵr glân sy’n llifo o’n tapiau. Diolch hefyd am y ffrwythau sy’n rhoi sudd blasus i ni ei yfed.
· N: am fyd natur. Diolch am y byd naturiol o’n gwmpas. Diolch am ei harddwch a’i ffrwythlondeb.

· H: am yr haul. Diolch am wres yr haul i’n cynhesu. Diolch am nerth yr haul sy’n helpu’r planhigion i dyfu. Diolch am oleuni’r haul sy’n goleuo’r dydd i ni.

·  A: am awelon y Gwanwyn a’r Haf sy’n cario hadau ar y gwynt i ffrwythloni’r tir.   

· E: am yr egin gwerthfawr. Diolch am yr hadau sy’n egino ac sy’n tyfu i fod yn blanhigion cryf. 
· A: am afalau. Diolch am holl ffrwythau’r coed a’r perthi. 
· F: am FI! A chdi (ti) a chi. Diolch ein bod ni yma, ac yn cael mwynhau holl gyfoeth y cynhaeaf.
· Mae Duw wedi’n bendithio ni yn hael. Meddyliwch pa mor wahanol y gallai pethau fod.....
Sleid 10: Byd gwag
(Os nad ydych eisiau dysgu cân newydd rhannwch y penillion i’w darllen gan wahanol blant)

Cân: 869 Caneuon Ffydd (Doreen Newport cyf. Siân Rhiannon)

Meddwl am fyd heb un anifail,

Meddwl am gae heb wartheg nac ŵyn
Meddwl am afon heb un pysgodyn

Meddwl am wawr heb adar a’u swyn:

Diolchwn, Dduw, am dy holl greaduriaid,

diolchwn, Dduw, rhown glod i’th enw di.

Meddwl am fyd heb bobl i’w lenwi,

Pobman yn wag, y strydoedd a’r tai,

Meddwl am dref heb draffig na hewlydd,

Neb yma i garu, neb i faddau bai:

Diolchwn, Dduw, am deulu ac am ffrindiau,

Diolchwn, Dduw, rhown glod i’th enw di.
Sleid 11: Yr adnod isod
· Mae cylch natur yn gyson o flwyddyn i flwyddyn. Dyma mae’r Beibl yn ei ddweud yn llyfr Genesis, pennod 8, adnod 22: 
Tra mae'r byd yn bod, bydd amser i blannu a chasglu'r cynhaeaf;
bydd tywydd oer a thywydd poeth, haf a gaeaf, nos a dydd.”

· Mae’r Beibl hefyd yn dweud pa mor bwysig ydy hi ein bod ni’n helpu pobl sydd ddim mor freintiedig â ni. Dyma adnod o’r Hen Destament, o lyfr Lefiticus. 
Sleid 12: Yr adnod isod
 “Pan fyddi'n casglu'r cynhaeaf, rhaid i ti beidio casglu'r cwbl o bob cornel o'r cae. A paid mynd drwy'r cae yn casglu popeth sydd wedi ei adael ar ôl. Rhaid i ti adael peth i bobl dlawd, a'r rhai sydd ddim yn bobl Israel. Fi ydy'r ARGLWYDD eich Duw chi.” (Lefiticus 23:22)
Sleid 13: Diolch
· Mae ganddon ni fwy na digon ar ein cyfer felly fe allwn ni helpu eraill ar draws y byd wrth godi arian, wrth roi arian i elusen neu wrth brynu nwyddau Masnach Deg.

Cân: 159 Caneuon Ffydd (Eddie Jones) Neu unrhyw gân addas.

Moli dy enw wnawn,

Rhoddaist eto i ni

Gynhaeaf ar fôr a thir,

Ein diolch rown i ti.

Parchwn dy roddion hael

Sy’n ein cynnal ni

Bob diwrnod o’r flwyddyn faith,

Ein diolch rown i ti.

Diolch am Gymru’n gwlad,

Hi yw’n cartref ni,

Am iaith dlos a hanes gwiw

Ein diolch rown i ti.

Diolch am Iesu Grist,

Dysgodd ef i ni

I roi fel y roddai ef,

Ein diolch rown i ti.

· Gweddïwn: 
Ein Tad, Rydyn ni’n mwynhau bendithion dy law yma yng Nghymru. Rwyt ti’n rhoi bwyd ar ein byrddau ni bob dydd. Diolchwn i ti ar adeg y cynhaeaf am bopeth rydyn ni’n ei fwynhau.  Helpa i ni gofio am eraill ac i roi yn hael fel dysgodd Iesu i ni ei wneud. Amen.



Cytgan:	Derbyn ein diolch am roi mor hael,


Arglwydd, O clyw ein cri,


Heddiw’n gytûn;


Derbyn ein diolch ni.

